
KHUTBAH KEDUA DISEMBER 2024
Minggu Kedua (13 DISEMBER) dan Keempat (27 DISEMBER)

Marilah kita bersama-sama meningkatkan ketakwaan kepada Allah
Subhanahu wa-Ta’ala dengan memperbanyakkan amal ibadah dan meninggalkan
perbuatan yang mungkar supaya mendapat reda Allah Azza wajalla di dunia dan

akhirat.

Sidang Jumaat Yang Dikasihi sekalian,

Kebawah Duli Paduka Baginda Tuanku Sultan Pahang telah kerap kali
mengingatkan kita supaya menghindari ajaran-ajaran sesat agar keharmonian
masyarakat negeri Pahang Darul Makmur sentiasa terjamin. Titah baginda amat
tepat memandangkan negara kita pernah dicemari dengan pelbagai ajaran sesat
seperti golongan yang menyerupakan Allah Ta’ala dengan makhluknya
(Musyabbihah dan Mujassimah), muktazilah, Khawarij, Jahmiyah, Qadhiyani,
Bahaie, Nasrul Haq, Ayah Pin, Tuhan Harun, Ajaran Si Hulk, Millah Abraham,
Al-Argam dan diikuti oleh pengikut GISBH dan sebagainya. Ajaran ini telah
difatwakan menyeleweng seperti yang disenaraikan dalam laman web Jabatan
Mufti Negeri Pahang. Begitu juga kita amat gusar dengan adanya golongan yang
terpesong kehidupannya ke arah Lesbian, Gay, Biseksual dan Transgender
(LGBT). Demikian juga, jagalah keluarga kita daripada gejala merokok dan
menghisap (Vape), kerana ia merosakkan kesihatan, dan boleh menjadi punca

penagihan dadah.

Marilah kita sentiasa menjaga dan patuh kepada ajaran Islam yang
berdasarkan al-Quran dan al-Sunnah dengan berpandukan tafsiran dan huraian
yang muktabar. Ikutilah akidah pegangan ahli Sunnah wal jamaah berdasarkan
huraian Asyairah dan Maturidiyah melalui pengajian sifat dua puluh, mazhab
Syafie dalam pengamalan feqah dan meraikan mazhab sunni yang lain, dan
penghuraian Imam al-Ghazali dan Imam Junaid al-Baghdadi dalam menjalani
tasawuf yang murni. Semoga sahabat-sahabat kita yang terpesong kembali ke

jalan yang benar.

Sidang Jumaat yang dikasihi

Pada kesempatan ini juga, marilah kita mendoakan semoga negeri Pahang
secara khususnya dan Malaysia secara amnya terhindar daripada bala bencana,
banjir, tanah runtuh dan sebagainya. Marilah juga kita terus mendoakan seluruh

umat Islam khususnya mereka yang sedang berjuang dan dizalimi di bumi

Palestin dan Lubnan yang diserang oleh rejim Zionis Israel. Mudah-mudahan

Allah Ta’ala memberi kemenangan kepada mereka.

Ya Allah kurniakanlah kepada Kebawah Duli Paduka Baginda Sultan
Pahang yang kami kasihi dengan kata-kata yang penuh hikmah dan
bijaksana, amalan yang dilimpahi cahaya petunjuk serta tetapkanlah

baginda pada jalan yang lurus.

